
ՄԵԿ ԱՆՁԻՑ ԳՆՄԱՆ ԸՆԹԱՑԱԿԱՐԳՈՎ ԳՆՄԱՆ ԳՈՐԾԸՆԹԱՑ ԿԱԶՄԱԿԵՐՊԵԼՈՒ ՄԱՍԻՆ


Ղեկավարվելով Հայաստանի Հանրապետության կառավարության 2017 թվականի մայիսի 4-ի N 526-Ն որոշման 1-ին կետով հաստատված գնումների գործընթացի կազմակերպման կարգի 23-րդ կետի 5-րդ ենթակետի «բ» պարբերության պահանջներով՝ Հայաստանի Հանրապետության կառավարությունը որոշում է.
1.  Չեղարկել ՍԱԾ ԳՀԾՁԲ-19/6 ծածկագրով ծրագրային ապահովման սպասարկման ծառայությունների գնման նպատակով հայտարարված գնանշման հարցման ընթացակարգը:
2. Թույլատրել Սոցիալական ապահովության ծառայությանը՝ ծրագրային ապահովման սպասարկման ծառայությունները ձեռք բերել մեկ անձից՝ «Գնումների մասին» Հայաստանի Հանրապետության օրենքի 23-րդ հոդվածի 1-ին մասի 2-րդ կետի հիման վրա:
    









ՏԵՂԵԿԱՆՔ
«Մեկ անձից գնման ընթացակարգով գնման գործընթաց կազմակերպելու մասին» Հայաստանի Հանրապետության կառավարության որոշման նախագծի ընդունման վերաբերյալ

Սոցիալական ապահովության ծառայությունը (այսուհետ՝ Ծառայություն) Հայաստանի Հանրապետության օրենսդրությամբ նախատեսված դեպքերում և կարգով մատուցում է ծառայություններ սոցիալական ապահովության բնագավառում: Սոցիալական ապահովության ծառայության գործունեության շրջանակներում մատուցվում են սոցիալ-վարչարարական մի շարք ծառայություններ, որոնք որոշակի շրջանակի անձանց համար առաջացնում են իրավունքներ և պարտականություններ, և որոնց տրամադրումը ենթադրում է վարչարարության իրականացում` վարչական ակտի ընդունմամբ .
1. կենսաթոշակի, ծերության, հաշմանդամության, կերակրողին կորցնելու դեպքում նպաստների, պատվովճարների, պարգևավճարների, թաղման նպաստի (ծառայությունը մատուցվում է նաև առցանց ներկայացված դիմումի հիման վրա) և կենսաթոշակառուներին վճարվող այլ դրամական վճարների (այսուհետ նաև՝ կենսաթոշակներ և նպաստներ) նշանակում և վճարում, 
1. կենսաթոշակի և նպաստի իրավունքի փոփոխում, դադարեցում (տեսակի փոփոխություն, իրավունքի դադարեցում, իրավունքի վերականգնում վճարման վերսկում, չվճարված գումարների վճարում,)
1. երեխայի ծննդյան կապակցությամբ նպաստների նշանակում և վճարում, իրավունքի դադարեցում, վերականգնում, վճարման վերսկսում. 
· երեխայի ծննդյան միանվագ նպաստի  նշանակում և վճարում (ծառայությունը մատուցվում է նաև առցանց ներկայացված դիմումի հիման վրա), 
· մինչև երկու տարեկան երեխայի խնամքի նպաստի նշանակում և վճարում (ծառայությունը մատուցվում է նաև առցանց ներկայացված դիմումի հիման վրա),
·  մայրության նպաստի նշանակում և վճարում չաշխատող անձին։
Վերը նշված ծառայությունների (Ծառայության հիմնական գործառույթների), այն է՝  քաղաքացիների կենսաթոշակի և նպաստի իրավունքը որոշելու, փոփոխելու և դադարեցնելու հետ կապված գործառույթները իրականացվում են ինքնաշխատ եղականակով՝ պետական կենսաթոշակային համակարգի տվյալների շտեմարանի առանձնացված տեղեկատվական ենթահամակարգերի միջոցով։ 
Դեռևս 2013 թվականին գործարկված պետական կենսաթոշակային համակարգի տվյալների շտեմարանն իր հնարավորություններով համարվում է կայացած մի համակարգ, որը արդիականացման և շարունակական կատարելագործման առկա խնդիրների հետ մեկտեղ, այնուամենայնիվ ամբողջ ծավալով ապահովում է քաղաքացու իրավունքի իրացումը՝ ստացված և շտեմարանում առկա (համալրված) տեղեկատվության հիման վրա։ 
2018 թվականի հունվարի 1-ից սկսած, կենսաթոշակ նշանակելու իրավասություն ունեցող այլ մարմինների՝ Պաշտպանության նախարարության, Արդարադատության նախարարության, Արտակարգ իրավիճակների նախարարության փրկարար ծառայության, Ոստիկանության, Ազգային անվտանգության ծառայության համակարգերի զինծառայողներին (նրանց հավասարեցված անձանց) և նրանց ընտանիքների անդամներին կենսաթոշակ և պարգևավճար նշանակելու (վերահաշվարկելու) և վճարումն ապահովելու գործառույթը նույնպես իրականացվում է պետական կենսաթոշակային համակարգի տվյալների շտեմարանի «Էլեկտրոնային կենսաթոշակ» տեղեկատվական համակարգի միջոցով: 
Պետական կենսաթոշակային համակարգի տվյալների շտեմարը բաղկացած է հետևյալ տեղեկատվական ենթահամակարգերից՝
1. «Էլեկտրոնային կենսաթոշակ» տեղեկատվական համակարգ (ապահովում է կենսաթոշակների, հաշմանդամության, ծերության, կերակրողին կորցնելու դեպքում նպաստների, պարգևավճարների, պատվովճարների և այլ դրամական վճարների տեսակների նշակումն ու վճարումը),
1. «Երեխայի ծննդյան միանվագ նպաստ» տեղեկատվական համակարգ (ապահովում է երեխայի ծննդյան կապակցության տրվող միանվագ նպաստի (այդ թվում՝ ընտանեկան դրամագլխի գումարի) նշանակումն ու վճարումը, 
1. «Մայրության նպաստ» տեղեկատվական համակարգ (ապահովում է չաշխատող անձին տրվող մայրության նպաստի նշանակումն ու վճարումը), 
1. «Խնամքի նպաստ»  տեղեկատվական համակարգ (ապահովում է մինչև երկու տարեկան երեխայի խնամքի նպաստի նշանակումն ու վճարումը): 
2019 թվականի փետրվարի 11-ին հայտարարվել է ՍԱԾ ԵԱՃԾՁԲ-19/2 ծածկագրով ծրագրային ապահովման սպասարկման ծառայությունների գնման ընթացակարգ՝ էլեկտրոնային աճուրդի ձևով, որն էլեկտրոնային աճուրդի համակարգի խափանման պատճառով չի կայացել:
2019 թվականի մարտ ամսին հայտարարվել է ՍԱԾ ԳՀԾՁԲ-19/6 ծածկագրով ծրագրային ապահովման սպասարկման ծառայությունների գնման նպատակով մրցույթ, որի գնային առաջարկի գնահատման փուլում առաջին տեղ է զբաղեցրել սոցիալական պաշտպանության ոլորտում մասնագիտական փորձառություն չունեցող այլ կազմակերպություն:
Ծառայության առջև դրված խնդիրների հրատապ լուծման անհրաժեշտությամբ պայմանավորված նոր կազմակերպությանը անհրաժեշտ է ժամանակ՝ համակարգի տվյալների կազմին և բովանդակությանը ծանոթանալու համար: Միաժամանակ գնումների գործընթացին մասնակցած անձանց կողմից ներկայացվել է գնման հետ կապված բողոքներ, որն ինքնաբերաբար գնման գործընթացի կասեցման հիմք է: 
Սակայն արդեն իսկ առաջացել է «Էլեկտրոնային կենսաթոշակ» տեղեկատվական համակարգի լրամշակման աշխատանքների իրականացման անհրաժեշտություն` պայմանավորված օրենսդրական ակտերի լրացումներով, փոփոխություններով, մասնավորապես.
1. Աշխատանքային, զինվորական կենսաթոշակների վերահաշվարկի ապահովում, որի շրջանակներում պետք է իրականացվեն ինչպես ծրագրային լրամշակումներ, այնպես էլ շտեմարանում առկա տվյալների փոփոխություններ (2019 թվականի մարտի 28-ին ընդունվել է «Պետական կենսաթոշակների մասին» օրենքում լրացումներ և փոփոխություններ կատարելու մասին» ՀՕ-7-Ն ՀՀ օրենքը, որն ուժի մեջ է մտել 11.04.2019թ., որի շրջանակներում մշակվել և շրջանառվել է նվազագույն կենսաթոշակի չափ սահմանելու վերաբերյալ համապատասխան ՀՀ կառավարության որոշման նախագիծը: 2019թ. ապրիլի 25-ին ՀՀ կառավարությունն ընդունել է «Հայաստանի Հանրապետության կառավարության 2010 թվականի դեկտեմբերի 30-ի N 1734-Ն որոշման մեջ լրացումներ կատարելու մասին» որոշումը, որով նվազագույն կենսաթոշակի չափը սահմանել է  25500 դրամ: Շուրջ 22570 շահառուների կենսաթոշակները, 25500 դրամից ցածր, ենթակա են վերահաշվարկման 2019 թվականի հունվարի 1-ից: 
1.  ՀՀ կառավարության 2019 թվականի մարտի 14-ի «Հայաստանի Հանրապետության կառավարության 2011 թվականի մայիսի 5-ի N 665-Ն որոշման մեջ փոփոխություններ և լրացումներ կատարելու մասին» N 237-Ն որոշման շրջանակներում երկարամյա ծառայության կենսաթոշակի իրավունքի պայմանների փոփոխության ծրագրային ապահովում,
1. շահառուների իրավունքների պատշաճ իրացման նպատակով այլ փոփոխություններ (ՀՀ կառավարության 2018 թվականի  սեպտեմբերի 20-ի N 1044-Ն որոշման ընդունմամբ պայմանավորված տվյալների ստացման ծրագրային ապահովում, Արցախի Հանրապետության օրենսդրական փոփոխությունների հիման վրա ծրագրային լրամշակումներ և այլն): 
«Էլեկտրոնային կենսաթոշակ» համակարգի ծրագրային սպասարկման պայմանագրի շրջանակում սպասարկող կազմակերպությունը պարտավոր է իրականացնել բազմաբնույթ ծրագրային փոփոխություններ և լրամշակումներ՝ օրենքների և ենթաօրենսդրական ակտերի լրացումների, փոփոխությունների հիմքով, ինչպես նաև ընթացիկ աշխատանքների կատարման անհրաժեշտությամբ պայմանավորված: 
Ըստ այդմ՝ հաշվի առնելով կենսաթոշակային համակարգի տեղեկատվական շտեմարանի ռազմավարական նշանակությունը՝ առկա իրողությունների շրջանակներում, նշված ծառայությունների մատուցումը ոլորտի մասնագիտական փորձառություն չունեցող կազմակերպությանը պատվիրակելը կարող է առաջացնել բազմաթիվ խնդիրներ Ծառայության բնականոն գործառույթների իրականացման և շահառուների կենսաթոշակի իրավունքի պատշաճ իրացման համար: 

«Մեկ անձից գնման ընթացակարգով գնման գործընթաց կազմակերպելու մասին» Հայաստանի Հանրապետության կառավարության որոշման նախագծի
ընդունման առնչությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին

 «Մեկ անձից գնման ընթացակարգով գնման գործընթաց կազմակերպելու մասին» Հայաստանի Հանրապետության կառավարության որոշման նախագծի ընդունման առնչությամբ Հայաստանի Հանրապետության պետական բյուջեում ծախսերի և եկամուտների էական ավելացումներ կամ նվազեցումներ չեն նախատեսվում:

ՏԵՂԵԿԱՆՔ
«Մեկ անձից գնման ընթացակարգով գնման գործընթաց կազմակերպելու մասին»  Հայաստանի Հանրապետության կառավարության որոշման նախագծի ընդունման կապակցությամբ այլ իրավական ակտերում փոփոխություններ կատարելու անհրաժեշտության բացակայության մասին

«Մեկ անձից գնման ընթացակարգով գնման գործընթաց կազմակերպելու մասին» Հայաստանի Հանրապետության կառավարության որոշման նախագծի ընդունման դեպքում այլ իրավական ակտերում փոփոխություններ կատարելու անհրաժեշտության չկա:
